
    Тема:     Фольклор бәйрәме.

     Максат: Укучыларга татар халык авыз иҗатының тирән мәгънәгә ия булуын, аның тәрбияви ролен, тормыш тәҗрибәсе, уй – фикерләренең, хыял – омтылышларының чагылышын төшендерү, милли горурлык хисләре тәрбияләү, рухи канәгатьләнү хисе уяту, татар халкының гореф – гадәтләренә ихтирам тәрбияләү, үз–үзеңне тоту кагыйдәләрен үзләштерергә ярдәм итү, туган як һәм аның кешеләре белән горурланырга өйрәтү.

     Җиһазлау. 

1. Плакат. “Халык зур ул, көчле ул, дәртле ул, моңлы ул, әдип ул, шагыйрь ул”         Г. Тукай.

2. Стенд “Без әкият яратабыз” (укучылар ясаган иллюстрацияләр)

3. А. Алиш портреты.

4. “Үги кыз” әкиятенә кирәкле атрибутлар.

             Бәйрәм барышы.

1. Моңлы татар көе яңгырый.

Укучы:    “Халык зур ул, көчле ул, дәртле ул, моңлы ул, әдип ул, шагыйрь ул”         Г. Тукай.

Укытучы:    Тукаебыз әйткәнчә, татар халкы хезмәт сөючән , җырга – моңга оста, шаян күңелле, җор телле, иҗат итәргә сәләтле халык.

    Халкыбыз тырышып хезмәт иткән, моңланган чагында җыр сузган, кичке уеннарда, аулак өйләрдә, бәйрәмнәрдә җырлы – биюле уеннар уйнаган, шаян сүз сөйләп күңелен күтәргән, гыйбрәтле хәлләргә багышлап бәетләр язган, әкиятләр иҗат иткән, риваятьләргә нигез салган. 

    Үз халкыңның лаеклы баласы булу өчен, аның гореф - гадәтләрен, мәкаль - әйтемнәрен, әкият – риваятьләрен, тәрбия тәртипләрен кечкенәдән белеп үсәргә кирәк. 

    Халык элек – электән фольклор ярдәмендә туган җирне ярату хисе, ата – анага, өлкәннәргә хөрмәт – итагать һәм башка әхлак сыйфатлары тәрбияләп килгән. Шуңа күрә халык авыз иҗатын әдәп - әхлак законнары дип бәяләргә мөмкин.

  Халык иҗатын өйрәнү – безнең зиһенебезне баета, дөньяга карашыбызны киңәйтә, тел байлыгыбызны, белемебезне үстерә, тарихыбызны аңларга ярдәм итә.

    Бүген бәйрәмебездә без телдән – телгә, буыннан – буынга күчеп безнең көнгә кадәр килеп җиткән халкыбызның иҗат  әсәрләре, энҗе – мәрҗәннәре турында сөйләшербез,  мәкаль - әйтемнәрнең нигезендә яткан уй – фикерләрне аңларга тырышырбыз, җырлы – биюле уеннар уйнарбыз, әкиятләрнең серле дөньясына күз салырбыз. 

  Безнең бәйрәмгә бүген кунаклар да килде. Хәзер алар белән мин сезне таныштырып китәм. Аларның сезгә әйтер сүзләре, сораулары, биремнәре бар.

  Беренче кунагыбыз – “ Мәкальләр”. Сүзне аңа бирик.

  Кунак “Мәкальләр” :

· “ Әйтем -  сүзнең бизәге, мәкаль сүзнең җиләге”,- ди халык. Мәкаль – элек – электән халыкның акыллы киңәшчесе , үгет- нәсихәт бирүчесе булган.

Туган ил – халыкның бишеге ул, шуңа күрә ул һәр кешегә якын. Безнең укучыларыбыз да туган ил турында күп мәкальләр беләләр.

   Укучылар  мәкальләр әйтәләр.

Укытучының туган илне Бөек Ватан сугышында саклап башларын салган авылдашлар турында , А.Алиш батырлыгы турында сүзе.

  Кунак “Мәкальләр” : 

· Әйе, мәкальләрдә тирән фикерләр, халкыбызның гомер буена җыйган тормыш тәҗрибәсе ята. Шуңа да без аларны өйрәнәбез, еш кулланабыз.

Укытучы:

· Рәхмәт. Чынлап та, мәкальләр безнең аерылгысыз дусларыбыз.

Ә хәзер сүзне икенче кунагыбызга – “Әкиятләргә” бирик.

Кунак “Әкиятләр”: 

· Әкиятләр – фольклорның иң борынгы , киң таралган жанры. Әкиятләр әхлакый этик нормаларны өйрәнеп , киләчәктә шул кануннарга таянып эш итәргә өйрәтәләр.

Без әкиятләрдә туган телнең поэтик яңгырашын ишетеп рухи рәхәтлек  кичерәбез, изге ниятле һәм кара көчләр арасындагы көрәшне йөрәгебез аша үткәрәбез. Әкиятләрнең гасырлар буена чарланган ритмик теле, эчке рифмасы, аңлаешлы гади сюжеты безне мавыктыра, сокландыра.

Ә хәзер “Үги кыз” әкиятеннән өзек карап китик.

( Инсценировка)

Укытучы:

· Сүзне чираттагы кунагыбызга -“Табышмакларга” бирәбез.

Кунак “Табышмаклар” :

· Табышмаклар шулай ук татар халык авыз иҗатының киң таралган төре. Алар үзләренең кыскалыклары, конкрет сурәтле, мавыктыргыч эчтәлекле, тәрбияви әһәмияткә ия булулары белән игътибарны җәлеп итә.

Укытучы:

· Хәзер мин сезгә берничә табышмак әйтәм, җавабын табыгыз .

(Табышмаклар әйтү)

Укытучы :

· Табышмаклар белән таныштык. Ә хәзер сүзне “ Мәзәкләргә” бирик әле.

Кунак “Мәзәкләр”:

· Безнең халык шаян күңелле, җор телле. Тормыш авырлыкларын ул уен – көлке белән җиңеп килгән, сынатмаган, дошманга сер бирмәгән. Атаклы мәзәкче ролен Хуҗа Насретдин башкарган. Тапкыр җавапларны халык аның теленә салган.

(Хуҗа белән очрашу. Мәзәкләр)

Укытучы:

· Чираттагы кунагыбыз – “Риваятьләр”. 

Кунак “Риваятьләр”:

· Татар халкының бай иҗади мирасында үзенчәлекле урын алып торган риваятьләр һәм легендалар халыкның тарихи үткәнен, иҗтимагый тормыштагы мөһим вакыйгаларны, күренекле шәхесләрнең эшчәнлеген, кайбер атамаларның кайдан килеп чыгуын чагылдыра.

( Болгар белән бәйләнешле риваятьләр тыңлау)

Укытучы:

· Әйе, без изге Болгар  җирендә яшибез, ул матур җиргә урнашкан. Без туган ягыбызны,  яратабыз, аның үткәне белән кызыксынабыз, тарихын өйрәнәбез.

Ә безнең “Бәетләр” исемле кунагыбыз нәрсә сөйләр икән?

Кунак “Бәетләр”:

· Бәетләр үкенечле хәлләрне , вакыйгаларны, шигьри формада сурәтли. Аларда әйтүченең кичереш – тойгылары бәян ителә. Бәетләр илдә барган вакыйгаларны аңларга ярдәм итә, аларга халыкның мөнәсәбәтен күрсәтә.

Укытучы:

· Хәзер “Сөембикә” бәетеннән өзек тыңлап китик.

Укытучы:

· Аулак өйләрдә, кичке уеннарда егетләрнең тапкырлыгы, кызларның матурлыгы макталган, шаян биюләр, уен – такмаклар яңгырап торган.

( Җырлы – биюле уен “Челтәр элдем читәнгә”)

Укытучы:

· Менә безнең бәйрәмебез ахырына да якынлашты. Без бүген тагын бер кат халкыбызның күңел бизәкләре белән очраштык, үзебезгә файдалы киңәшләрне тыңладык, тормышыбызга ямь өстәдек, яшәргә көч- дәрт алдык.

Тәмамлау.

                   Акрын  гына  моңлы  музыка  яңгырый.

Җыр  “Моңлы  гармун” 

Укытучы: Борынгы  заманнарда  ук  татар  халкы  моңлылыгы,  уен  коралларында  оста  уйнавы  белән  аерылып  торган;

Укучы:  Аның  исеме  телгә  алынмыйча

            Уза  микән  туйлар-табыннар?!

            Мәҗлескә  бетмәс  ямь  өстиләр

            Ул  данлыклы  тальян  гармуннар,

Җыр  “Эх,  гармуннар  уйный  белсәм.”

Укучылар  җыры  “Уйнагыз,  гармуннар.”

Укучы:  Халык  музыка  коралы-  гармуннар  тарихы  әллә  ни  зур  түгел.

Аны  беренче  булып  1872  елда  Берлин  остасы  Бушман  ясаган  дип  исәпләнә.  Аннан  соң  гармуннарны  Вена  шәһәрендә  һәм  Италиядә,  соңрак ,  узган  гасырның  30  нчы  елларында  Россиядә  дә  ясый  баш-

лыйлар.  Бу  эшнең  беренче  үзәге  Тула  шәһәре  була.  Безнең  ил  осталары  гармунны  камилләштерәләр,  аның  берничә  төре  барлыкка  килә.  Мәсәлән,  Тула,  Саратов  татар  гармуннары,  хромкалар-әнә  шундыйлар.

Алып  баручы:

   Сәхнәгә  районыбызнын  өлкән  гармунчыларыннан  берсен-  Вакыйф

абыйны  чакырабыз.

Баянда  татар  халык  көйләренә  тезмә  уйнала.

Алып  баручы:

           Үзе  яшь  кенә  булса  да  

           Альбина  матур  җырлый

            Шуңа  да  аның  чыгышын  

               Бар  да  яратып  тыңлый.

Җыр  “  Гармун  сайлый  бер  егет .”

Укучы:

     Татар  гармунының  тарихы  Михаил  Вараксин  исеме  белән  бәйле.

ХХ  гасыр  башында  Вятка  губернасыннан  килгән  бу  кеше  Казанда  гармуннар  ясый  башлый.  Вараксин  гармуннарының  даны  тиз  арада  еракларга  тарала.

Алып  баручы:

        Таңнарда  гармун  уйнадың,

         Тирә- як  тынып  калды,

          Гармун  моңына   тирбәлеп

          Гөлләрдән  чыклар  тамды.

Сәхнәдә  өлкән  гармунчыбыз  -  Әнвәр  Мортазин.

Татар  халык  көе  “Уел  “

Алып  баручы:

            Халкыбыздан  калган  мираста

            Дәртле  -  дәртле  җырлар  бар  әле

            Бии, бии җырлар җырлыйбыз без

            Сәхнәләрдә урын тар әле.

Укучылар “Тары җире, киндер җире”

Укучы:      Солдат биштәрендә ул

                Уйнап яткандыр бәлки;

                Ялга тукталган чакларда

                Сөйләп баккандыр бәлки

                Безнең гармун моңлы да ул, 

                Безнең гармун җырлы да 

                Сугышта да катнашты ул, 

                Чапты да ул, урды да.

Җыр “Герман көе”

Укучы: 1934 нче елда Казанда гармун фабрикасы төзелә. Татарстанда гармун ясау эше 50 – 60 нчы елларда аеруча киң колач җәя. Талантлы яшь осталар барлыкка килә. Арчада – Салих Вәлиев, Шәмәрдәндә - Михаил Глипов, Сарманда – Сәгытдин Камалиев, Балтачта – Рамазан Әсгатдин, Казанда – Газиз Нигъмәтҗанов, Илдус Җаббаров, Салих Шәйдуллин, Гарифҗан Сабитов әнә шундыйлар.

Җыр “Наласа”

 Укучы: Тальян гармун – халкыбызның милли горурлыгы. Мондый гармун үзе өч өлештән (уңъяк, сулъяк, күректән) тора. Уң якта бер генә рәтле 12 яки 16 тел була. Сулъяктагы телләре көйгә аккомпонемент алып бару өчен хезмәт итә. Гармунның тавыш чыганагы – металл пластинкадан ясалган телләр. Алар  уңъяк һәм сулъяк өлешләрнең эченә беркетелгәннәр. Күректән килгән һава агымы телне тибрәндерә һәм ул аваз чыгара башлый. 

Җыр “Тальян гармун”

Укучы:          Гармун бәләкәй булса да, 

                    Әйтә үз кирәкләрен

                    Сикереп суларга төшәрсең,

                    Янса яшь йөрәкләрең,

                    Гармунчының иңнәрендә

                    Гармунның каешлары,

                    Иртәнге җил, йолдызлы төн,

                    Кояшның баешлары.

Алып баручы: Йөрәкләргә үтеп керә торган                   

                      Кайдан шундый җырлар табасың

                      Бу моңнарны, әйтче, Рамиләкәй,

                      Кайсы сандугачтан аласың?

Укучы: Гармун Россиядә  19 нчы гасырның урталарында Көнбатыш Европадан керә һәм тора - бара анда яшәгән төрле халыкларның көйләренә җайлаштырыла. Татарлар арасында бу музыка коралының “тальян гармун” дигән төре бигрәк тә киң таралган. Оренбург, Астрахань татарлары арасында булган этнографлар, сәяхәтчеләр инде 1860 нчы елда ук гармунны татар авылына хас бер музыка коралы итеп күрсәттеләр. Аның көйләнеше татар авылы моңнарын уйнарга бик җайлы.

Алып баручы: Гармунсыз бер генә аулак өйдә, бер генә өмә дә үтмәгән, җырлы – биюле уеннар гармун көенә башкарылган.

Укучылар “Читән элдем читәнгә”

Алып баручы : Татар халкы бик күп кимсетелгән, изелгән, авыр тормышта яшәгән, газапланган. Ул үзенең йөрәгеннән саркып чыккан сагышын җырларга салган, гармун телләренә күчергән. 

    Тавышы киң, моңы чиксез, бер үк күзсенмә дибез.

    Дамирә апа җырласа, Илһамнарга тиңлибез.

Алып баручы:        Уйнасын, гармуннар, уйнасын.

                            Җырчылар кушылып җырласын

                            Йөрәктән чыккан бу моңнарын

                             Барсы таң калып тыңласын.

Алып баручы:  Элек – электән егетләр һәм кызлар арасында җир суктыру, такмак әйтешү булган. Ул халыкның телгә осталыгын, юморга бай булуын күрсәткән. Ә гармунчы үзенең уены белән бу шаяруны тагын да баеткан, кызыклырак иткән. 

Укучылар  “Такмаклар”

Алып баручы:          Әтием гармунчы булса да,

                              Мин дә өйрәнер идем.

                              Илфат кебек оста итеп,

                              Уйнап җибәрер идем.

Укучы: Гармун ясаучы энтузиастлар, осталар хәзер дә бар. Шуларның берсе – бик талантлы оста – Илдус Җаббаров. Ул 1933 елда Куйбышев районының Иске Рәҗәп авылында туган. Кечкенәдән үк тальян гармунда уйнарга өйрәнгән. Казанга күчеп килгәч, үзе дә гармун ясау серләренә өйрәнә башлый. Башта ул уйнарга яраксыз хәлгә килгән гармуннарны төзәтә, аннан соң күрекне, уңъяк, сулъяк механизмнарны ясау серләрен үзләштерә. Шулай итеп, зур остага әверелә. Хәзер республикабызның  күп кенә үзешчән сәнгать осталары ул ясаган гармуннарда уйный. 

Укучы:              Үз гомерендә азмы егетләрне

                        Шатландыра икән бу якташ

                        Бер яраткан сүзен отып алдым:

                    -Җырсыз гомер юлы тар була.

                    Якташыбыз безнең, үзе мәҗлесләрдә

                    Күзен кысып утыра бер читтә.

                    Әйтерсең ул синең иң – иң тирән

                    Хисләренең агышын ишетә.

Алып баручы:    Гармунчы, нинди сихри исем

                        Абруе зур, урыны түрдән.

                        Күпме бәйрәмнәрдә катнашкан ул

                        Үз гомерендә күпме туй күргән.

                        Әйе, аның урыны түрдән.

Бүген без бәйрәмебезгә авылыбызның иң оста гармунчыларын чакырдык. Хәзер алар башкаруында татар халык көйләренә тезмә ишетерсез.

Гармунчылар “Тезмә”

Алып баручы:    Әй дүдәле, дүдәле,

                         Гармунчыбыз өйдәме?

                         Өйдә булса килсен әле

                         Биетеп китсен әле!

Укучылар “Шома бас”

Алып баручы:    Бу җырчыларыбыз безнең моңлы җырлый

                         Кошлар көнләшерләр, тыңласа.

                         Зәйнәпләрең дә бер якта торсын

                         Әгәр Равия җырласа.

Җыр “Җомга”

Алып баручы:    Татар гармуннар уйный бирә, 

                         Агыла залда нурлы бер җырың

                         Әй, Рәфия, йөрәк түрләреңнән

                         Чыгадыр ла синең бу моңың.

Җыр “Моңнар кайтсын авылга”

Алып баручы:    Иркәң гармунчы булсын ла,

                         Ирең гармунчы булсын,

                         Ул уйнасын, ә син җырла

                         Бөтен өй моңга тулсын.

 Сәхнәдә Садыйковлар гаиләсе  “Син гармунчы, мин җырчы”

Алып баручы:    Эх, Рафаэль, җырла әле

                         Үзәкләрне өз әле,

                         Моңлы җыр юлларыңны

                         Сөйләп – сөйләп тез әле.

Сәхнәдә Рафаэль Галяутдинов.

Алып баручы:    Илсөяр бик матур җырлый

                         Шаккатырсың, тыңласаң

                         Ялгышмассың, әгәр аны

                         Артистка дип уйласаң.

Сәхнәдә А. Илсөяр “Гармун теле көмештер”, “Гармун алыйк әле дуслар”

Алып баручы:    Безнең  Болгар лаек түгелмени.






 

                         Җырларда макталырга.

                         Исемнәрен җырга кушыйк әле

                         Хәтердә сакланырга.

Укучы:  Менә безнең бүгенге кичәбез тәмамланып та килә. Сәхнәдә татар көйләреннән, аларның үзенә генә хас үзәк өзгеч моңны, сүнгән күңелләрне дә җилкендерерлек дәртне, кайгыларны оныттырырлык шаянлыкны, татар гармуны ирештерә алырлык моңлы гармунчыларыбызга олы рәхмәтебезне белдерәбез. 

